


 

 
 
 
 
Культура горада Бабруйска ўключае 12 дзяржаўных устаноў, 3  клубы і 6  

бібліятэк прафсаюзнай сістэмы. 
Музейны фонд горада складае больш за 18 тысяч экспанатаў. Па 

статыстыцчных дадзеных, кожны пяты жыхар горада з'яўляецца 
карыстальнікам бібліятэк Цэнтралізаванай бібліятэчнай сістэмы горада. 

У дзіцячых школах мастацтваў горада на 23-х аддзяленнях навучаецца больш 
за 1800 чалавек. 

У горадзе функцыянуе 103 клубныя фарміраванні (каля 3 тысяч удзельнікаў), 
працуе 214 майстроў народнай творчасці, 44 самадзейныя мастакі.  

74 калектывы ўстаноў культуры і адукацыі горада ўдастоены ганаровых 
званняў «Заслужаны», «народны» і «ўзорны», у тым ліку сем Заслужаных 
аматарскіх калектываў Рэспублікі Беларусь: народны хор, ансамбль танца 
«Юнацтва», тэатр песні «Шына-най» ДУК «Палац мастацтваў г. Бабруйска»; 
ансамбль народнай песні і музыкі «Бабруйскія музыкі» УК «Цэнтр культуры і 
вольнага часу Ленінскага раёна г. Бабруйска»; эстрадная студыя «Росы», ансамбль 
танца «Кукушечка» ДУА «Цэнтр дадатковай адукацыі дзяцей і моладзі «Росквіт» 
г. Бабруйска»; фольк-шоу балет «Альянс» ДУА «Гімназія-каледж мастацтваў г. 
Бабруйска».  

Штогод у горадзе праходзіць каля 2000 масавых мерапрыемстваў рознага 
ўзроўню. 

Развіццю міжнародных адносін спрыяюць форумы, якія праводзяцца ў горадзе 
на Бярэзіне: Міжнародны фестываль народнай творчасці «Вянок дружбы», які 
стаў візітнай карткай горада і аб'яднаў за сваю 13-гадовую гісторыю 38 краін з 5 
кантынентаў пад дэвізам дружбы; пленэр па кераміцы «АРТ-Жыжаль»; 
Рэспубліканскі фестываль нацыянальнай драматургіі імя В.І. Дуніна-
Марцінкевіча. 

Праект «АРТ-Жыжаль» дазволіў сабраць у фондах мастацкага музея больш за 
600 твораў, якія прадстаўляюць мастацтва керамікі мастакоў з 18 краін. Сёння 
Бабруйскі мастацкі музей валодае самай вялікай калекцыяй керамікі.  

Бабруйшчына дала свету і краіне шмат вядомых прозвішчаў  
паэтаў і пісьменнікаў: Аўрамчык М.Я., Герчык М.Н., Галавач П.Р., Дунін-
Марцінкевіч В.І., Коваль Л.І., Мікуліч Б.М., Рабкін А.І., Эфраім Севела, Сол Шульман, 
Рубінштэйн Л.А., Шведзік Г.Б.; мастакоў: Паплаўскі Г.Г., Марчанка Л.П., Рабкін А.І., 
Рубцоў У. М. , Концуб А.А. , Белагураў Э.А., Калтыгін В.А.; музыкантаў: Алоўнікаў 
У.У. - кампазітар, прафесар, педагог, народны артыст БССР; Леў Гарэлік - народны 
артыст БССР; Сямён Асновіч - Заслужаны артыст БССР; Якаў Раскін - 
Заслужаны дзеяч мастацтваў Латвіі; Валянціна Серых - кампазітар, член 
Беларускага саюза кампазітараў; іншых дзеячаў культуры і мастацтва: Аляксандр 
Уман - заснавальнік і лідар гурта «БІ-2»; Руслан Аляхно - эстрадны спявак і 
музыкант; Яўген Булка - папулярны тэлевядучы і шоўмен; Ірына Мядзведзева - 
актрыса і спявачка, удзельніца расійскага скетч-шоу «6 кадраў». 

«…мой добры, мой сонечны горад, лепшы ў свеце горад 
майго дзяцiнства. Я люблю цябе ўдзячнай любоўю, i куды б 
ні занесла мяне жыццё, я заўсёды буду памятаць, што ты - 
мая адзiная, непаўторная мясцiна на бязмежнай нашай 
зямлi, якую я з пяшчотай называю: мой родны кут».  

Міхаіл Герчык 





ГІСТОРЫКА-КУЛЬТУРНАЯ СПАДЧЫНА ГОРАДА 
 

Сённяшняе аблічча нашага горада гарманічна спалучае ў сабе строгасць і 
манументальнасць сучасных шматпавярховых будынкаў з непаўторным 
каларытам старога дарэвалюцыйнага Бабруйска. Утульныя цагляныя асабнякі і 
драўляныя будынкі складаюць толькі малую частку багатай і разнастайнай 
гісторыка-культурнай спадчыны. Яна налічвае 179 помнікаў архітэктуры, 20 
помнікаў мастацтва, 63 помнікі гісторыі, 15 мемарыяльных дошак. У Дзяржаўны 
спіс гісторыка-культурных каштоўнасцяў Рэспублікі Беларусь занесена 14 
помнікаў. Галоўнае месца сярод іх па вартасці займае Бабруйская крэпасць - 
гістарычны цэнтр горада, унікальны твор абарончай архітэктуры першай 
паловы XIX стагоддзя. 

У гісторыка-культурнай спадчыне Бабруйска вядучая роля належыць яго 
выдатным архітэктурным ансамблям. У іх сабраны помнікі розных эпох і 
стыляў, у якіх знайшла сваё адлюстраванне складаная гісторыя горада. 

Асноўная забудова цаглянымі дамамі цэнтральных вуліц горада Бабруйска 
ажыццяўлялася ў канцы XIX - пачатку XX стагоддзяў. Менавіта тады актыўна 
вялося будаўніцтва дамоў і добраўпарадкаванне вуліц Мураўёўскай 
(Сацыялістычнай) і Адамаўскай (Камсамольскай), Пушкінскай (Пушкіна) і 
Раманаўскай (Савецкай). 

Прадукцыя бабруйскіх цагляных заводаў (да рэвалюцыі іх было 3: братоў 
Лазінскіх, Пружыніных, Розенберга) карысталася вялікім попытам у Расійскай 
імперыі. З бабруйскай цэглы былі пабудаваны Бабруйская крэпасць, жылыя дамы 
на Слуцкім і Менскім фарштатах, гасцініца «Бярэзіна і Еўрапейская» (1897 г.). 
Гліну для вытворчасці цэглы здабывалі побач з заводамі, у кар'ерах. 

Будынкі цэнтра горада былі пабудаваны ў стылі «мадэрн» і «эклектыка». 
Дарэвалюцыйны Бабруйск вылучаўся сярод іншых гарадоў Беларусі строгасцю і 
арыгінальнасцю жылых і адміністрацыйных будынкаў. Сведкамі своеасаблівай 
архітэктурнай забудовы горада на Бярэзіне з’яўляюцца будынкі: асабняк 
пабудовы 1912 года па вуліцы Пушкіна, 211; будынкі пабудовы пачатку XX 
стагоддзя па вуліцы Савецкай, 77 і 79; будынкі, пабудаваныя ў 1900 і 1912 гадах і 
размешчаныя па вуліцы Пушкіна, 136 і 183; асабняк пабудовы 1910 года. 

Часам помнікі гісторыі і культуры называюць нямымі сведкамі гісторыі. Яны 
не проста сведкі, а ўдзельнікі падзей, якія могуць расказаць пра многае ... 





БАБРУЙСКАЯ КРЭПАСЦЬ 
 

Будаўніцтва крэпасці пачалося 4 чэрвеня 1810 года па плане, зацверджаным 
імператарам Аляксандрам I. Крэпасць будавалася па праекце інспектара 
Інжынернага корпуса рускай арміі графа Карла Іванавіча Апермана, генерал-
лейтэнанта. Цытадэль у плане - шматкутнік, злучаны насыпным валам з боку 
ракі Бярэзіны. Яе ўзводзілі тысячы салдат рэзервовых частак рускага войска, 
піянерных (інжынерных) рот. Матэрыялы дастаўлялі з Украіны, Карэліі, 
Каўказа, Урала. 

Першым камендантам быў Карл Карлавіч Берг (з 1810 па 1830 гг.). У 
архітэктурным афармленні будынкаў крэпасці былі выкарыстаны элементы 
стылю «класіцызм» (архітэктар А.Я. Штаўберт). 

З крэпасцю звязаны падзеі дзекабрысцкага руху ў Расіі. У ёй была 
раскватараваная 9-я пяхотная дывізія, сярод афіцэраў якой былі члены тайных 
таварыстваў, будучыя дзекабрысты: С.І. Мураўёў-Апостал,  М.П. Бястужаў-
Румін, І.С. Пава-Швяйкоўскі, В.С. Нораў, В.К. Тызенгаўзен. Вязнямі крэпасці на 
Бярэзіне сталі і вядомыя дзекабрысты: В.А. Дзіваў, М.А. Бадзіска, І.Г. Бурцаў, С.І. 
Апостал-Кегеч і іншыя; петрашэўцы, удзельнікі паўстання 1830-1831 гг. 

У 1865-1868 гг. камендантам Бабруйскай крэпасці быў М.І. Пушчын, брат 
сябра А.С. Пушкіна. У другой палове XIX стагоддзя крэпасць губляе сваё 
стратэгічнае прызначэнне і з 1886 г. становіцца крэпасцю-складам. З 1897 г. у ёй 
размяшчаецца дысцыплінарны батальён для ніжніх чыноў арміі і флоту. У 
лістападзе 1905 г. тут адбылося выступленне рэвалюцыйна настроеных 
зняволеных салдат. 

У выніку імклівага наступлення нямецкіх танкавых дывізій групы арміі 
«Цэнтр» 28 чэрвеня 1941 года горад быў цалкам захоплены нямецка-фашысцкімі 
войскамі. Пасля акупацыі Бабруйска ў раёне вуліцы Паркавай гітлераўцы 
размясцілі перасыльны лагер ваеннапалонных №131, а на тэрыторыі крэпасці - 
падрыхтоўчы лагер №314. Усяго за трохгадовы перыяд акупацыі Бабруйска тут 
было знішчана каля 44 тысяч савецкіх воінаў. 

У цяперашні час у крэпасці захаваны дзевяць рэдзюітаў уваходных і выхадных 
плацдармаў, каземаціраваны бастыён, люнет, вежа Апермана, каля дваццаці 
будынкаў і збудаванняў адміністрацыйна-бытавой зоны, у тым ліку і дом 
каменданта, фрагменты земляных і каземаціраваных умацаванняў форта 
«Фрыдрых Вільгельм». 

У 2011 годзе адбыўся чын асвячэння будынка жаночага манастыра Святых 
Жонак-міраносіц. У цяперашні час вядуцца работы па аднаўленні храма 
Аляксандра Неўскага.  







Бабруйскі краязнаўчы музей заснаваны ў 1924 г. З кастрычніка 1996 г. размяшчаецца 
ў двухпавярховым будынку, які з'яўляецца помнікам архітэктуры стылю «мадэрн» (1910 
г.).  Аўтар праекта мастацкага афармлення экспазіцыі заслужаны работнік культуры 
Беларусі Э.К.Агуновіч.  

У музеі захоўваецца 17 792 прадметы асноўнага фонду, 19 332  прадметы навукова-
дапаможнага фонду, з якіх сфарміравана 29 калекцый. 

Найбольш значныя праекты: культурна-адукацыйная праграма «Дай руку, дружа», 
этнаграфічны вясельны абрад «На век доўгі – на быт добры», майстар-класы 
«Беларуская народная лялька», «Сделаем Рождественского ангела вместе», фальклорна-
анімацыйныя праграмы «Прыехала Каляда на белым кані», «Блаславі, Божа, вясну 
прыгукаці», «Когда Бобруйск был королевским», лялечны тэатр «Батлейка запрашае»,  
гульня-квэст «Таямніцы старога горада», «Паляванне на тура» і інш.  Распрацаваны 
праграмы: «Шосты навучальны дзень», «Музей у чамадане», «Бобруйсковедение». Шэсць 
гадоў калектыў музея прымае ўдзел у еўрапейскай акцыі «Ноч музеяў». На базе музея 
працуе клуб нумізматаў «Захапленне», аматарскае аб'яднанне клуб «Крынічка» для 
выхаванцаў УА «Бабруйская дзяржаўная агульнаадукацыйная школа-інтэрнат для 
дзяцей з парушэннем слыху». 

На  III Нацыянальным форуме «Музеі Беларусі 2016» у г. Магілёве Бабруйскі 
краязнаўчы музей узнагароджаны Дыпломам II ступені ў намінацыі «За лепшую 
культурна-адукацыйную праграму» «Дай руку, дружа!». У лістападзе 2016 г. музей 
прымаў удзел у Міжнародным інвестфоруме «Мельница успеха» (Магілёў) з выставай з 
фондаў музея «Бабруйская крэпасць: учора, сёння, заўтра».  









Дзяржаўная ўстанова культуры «Бабруйскі мастацкі музей» размяшчаецца ў двух 
памяшканнях у цэнтры горада: у галерэі па вул. М.Горкага, 28 і ў выставачнай зале па 
вул. Сацыялістычнай, 100.  

Гісторыя стварэння ў горадзе мастацкага музея непарыўна звязана з дзейнасцю 
выставачнай залы, якая была адкрыта 30 лістапада 1976 года і адразу стала цэнтрам 
мастацкага і творчага жыцця Бабруйска, дзе экспанаваліся мастацкія выставы рознага 
маштабу - усесаюзныя (у перыяд СССР), замежныя, рэспубліканскія, гарадскія.  

У 2009 годзе ўстанова атрымала статус музея. У 2012 годзе пасля рэканструкцыі 
адбылося адкрыццё новага памяшкання Бабруйскага мастацкага музея, дзе размясціліся 
экспазіцыйныя залы, сховішча музейнага фонду, адміністрацыйная частка з невялікай 
канферэнц-залай.  

Асноўныя музейныя калекцыі: жывапіс, графіка, дэкаратыўна-прыкладное 
мастацтва бабруйскіх мастакоў; сучасная мастацкая кераміка, сфарміраваная па 
выніках правядзення Міжнародных пленэраў «АРТ-Жыжаль», і  ўнікальная калекцыя 
ўзораў мінералаў і горных парод, якая легла ў аснову музейнай экспазіцыі «Жывапіс 
Зямлі», адкрытай для наведвальнікаў у 2014 годзе.  

Сёння музей налічвае каля 900 адзінак захоўвання асноўнага і больш за 1600 адзінак 
навукова-дапаможнага фонду.  









Палац культуры «Шыннік» здадзены ў эксплуатацыю разам з культурна-
спартыўным комплексам у снежні 1989 года . 

У 2003 годзе КСК «Шыннік»  перададзены ў гарадскую камунальную ўласнасць і на 
яго базе створана дзяржаўная ўстанова культуры «Палац мастацтваў г. Бабруйска». 

Сёння Палац мастацтваў г. Бабруйска з'яўляецца вядучай установай культуры 
горада. У Палацы  працуе 41 клубнае фарміраванне з колькасцю ўдзельнікаў 1575 чалавек, 
з іх 17 - дзіцячых, у якіх займаецца 950 чалавек. З 16 калектываў удастоены: звання 
«Заслужаны аматарскі калектыў Рэспублікі Беларусь» - 3; наймення: «народны» - 8, 
«узорны» - 5, у якіх займаецца 821 чалавек. Калектывы прымаюць удзел у міжнародных, 
рэспубліканскіх, абласных і гарадскіх фестывалях, конкурсах і значных 
мерапрыемствах. Ва ўстанове штогод праводзіцца больш за 800 мерапрыемстваў. 

Візітнай карткай установы з'яўляюцца творчыя праекты «Шоу блізнят», 
«Зазірніце ў сямейны альбом», «Міс школьная пара», Дзень хіміка.  

Калектывы мастацкай творчасці Палаца мастацтваў актыўна прымаюць удзел у 
міжнародных, рэспубліканскіх і абласных фестывалях і конкурсах, дзе паказваюць сваё 
выканальніцкае майстэрства, дасягаюць пэўных поспехаў і перамог, займаюць 
прызавыя месцы. 

Заслужаны аматарскі калектыў  
Рэспублікі Беларусь хор народнай 

песні імя В.Я. Балаханава 

Заслужаны аматарскі калектыў  
Рэспублікі Беларусь 

тэатр песні «Шына-най» 

Заслужаны аматарскі калектыў  
Рэспублікі Беларусь 

ансамбль танца «Юнацтва» 



Узорны ансамбль танца «Чабарок» 

Узорная харэаграфічная студыя «Бабраня» 

Народны аркестр 
народных інструментаў  

Народны хор ветэранаў працы Узорны музычны тэатр 
«Слугі трох муз» 







Першая пісьмовая згадка пра клуб Бабруйскага лесакамбіната была апублікавана ў 
газеце «Пралетарская піла» 1929 г.  У 1936 годзе ў газеце «За ўдарныя тэмпы» №11 быў 
надрукаваны артыкул пра пачатак будаўніцтва клуба для рабочых, ІТР 
дрэваапрацоўчага камбіната, фанернага і гідролізнага заводаў. У 1965 годзе клуб 
перайменаваны ў Дом культуры ВА «Бабруйскдрэў». У 2007 годзе ДК ААТ «ФанДАК» 
рэарганізаваны ва ўстанову культуры «Цэнтр вольнага часу і творчасці г. Бабруйска».  

УК «Цэнтр вольнага часу і творчасці г. Бабруйска» ажыццяўляе арганізацыйна-
творчае забеспячэнне культурна-масавых, тэатральна-відовішчных, выставачных 
мерапрыемстваў, развівае аматарскія аб'яднанні і клубы па інтарэсах. У цэнтры працуе 
27 клубных фарміраванняў: 13 - дзіцячых (з іх 9 - на платнай аснове), 14 - дарослых, з іх 4 
калектывы маюць найменне «народны» і 1 - «узорны». 

Сведчаннем высокага майстэрства калектываў з'яўляецца ўдзел у міжнародных, 
рэспубліканскіх, абласных фестывалях, гарадскіх аглядах-конкурсах.  

У 2016 годзе ўстанова культуры адзначыла сваё 80-годдзе. 
Сёння дзверы Цэнтра адчынены для ўсіх, хто любіць песню, каго захапляе танец, 

хто марыць стаць мастаком, спартсменам, а таксама для тых, хто жадае акунуцца ў 
гісторыю сярэдневяковай культуры.  

Народны казачы ансамбль 
«Вольніца» 



Народны ваенна-гістарычны 
клуб «Газдава» 

Узорная студыя сучаснага 
спартыўнага танца «Мара» 



Народны хор ветэранаў 
працы «Бабруйскія зоры» 

Народны хор ветэранаў 
вайны і працы 





У 1953 годзе сіламі  цагельнага завода №9 у мікрараёне Фарштат быў пабудаваны і 
здадзены ў эксплуатацыю клуб цагельнага завода. У 1978 годзе ў сувязі з будаўніцтвам 
камбіната будаўнічых матэрыялаў клуб быў пераназваны ў Дом культуры камбіната 
будаўнічых матэрыялаў. У 2000 годзе Дом культуры быў перададзены ў гарадскую 
камунальную ўласнасць і перайменаваны ў Цэнтр культуры і адпачынку Ленінскага 
раёна.  У 2005 годзе  на базе Цэнтра культуры і адпачынку Ленінскага раёна г. Бабруйска 
была створана ўстанова культуры «Цэнтр культуры і адпачынку Ленінскага раёна 
г.Бабруйска». 

З 1975 года нязменным кіраўніком  установы з'яўляўся  Ісак Барысавіч Вальфсон. 
Зараз у Цэнтры культуры  і адпачынку працуе 15 калектываў і гурткоў самадзейнай 

аматарскай творчасці і 10 клубаў па інтарэсах, з іх  10 калектываў  і 6 клубаў па 
інтарэсах - дзіцячыя. Ганаровае званне «заслужаны» мае 1 калектыў, найменне 
«народны» - 4 , «узорны» - 3. 

 Дружны творчы калектыў Цэнтра культуры ўносіць свой уклад у развіццё і 
захаванне нацыянальнай культуры, самадзейнай народнай творчасці.   

Заслужаны аматарскі калектыў Рэспублікі Беларусь  
ансамбль народнай песні і музыкі «Бабруйскія музыкі» 



Народны ансамбль рускіх  
народных Інструментаў 

 «Сударушка» 

Узорны ансамбль «Бярэзіца» Народны вакальны ансамбль 
лірычнай песні «Натхненне» 

Узорны ансамбль цымбалістаў «Спадчына» 

Народны фальклорны калектыў 
«Бярэзінскі карагод» 







Дзяржаўная ўстанова культуры «Парк культуры і адпачынку г. Бабруйска» - гэта  
цяністыя алеі, раскошныя кветнікі, захапляючыя атракцыёны, помнікі, каскадны 
фантан, якія знаходзяцца на 22 гектарах зямлі. Танцавальная пляцоўка, кафэ, 
кінатэатр, багацце зеляніны - усё гэта сёння прыцягвае наведвальнікаў нашага 
горада. Парк з'яўляецца самым масавым месцам адпачынку бабруйчан. Карыстаюцца 
вялікай папулярнасцю тэатралізаванае свята Масленіца і святы: «Мама. Культура. 
Высакароднасць. Прыгажосць!», «У нашай хаце рады ўсім», «Парк віншуе 
сяброў»; конкурсы: «Залатая цешча», «Свякроў - родная кроў», «Папмамслет», «Кірмаш 
талентаў», «Спявай, гітарная струна...», «Грай, гармонік», канцэртныя праграмы і 
спартыўныя спаборніцтвы, выставы дэкаратыўна-прыкладной творчасці.  

У 2012 годзе аддзел адукацыі адміністрацыі Ленінскага раёна г. Бабруйска перадаў 
дзіцячы парк на баланс гарадскога парка культуры і адпачынку. На базе дзіцячага парка 
створаны аўтагарадок, дзе праходзіць рэспубліканскі злёт - конкурс атрадаў юных 
інспектараў дарожнага руху.  

Парк культуры і адпачынку г. Бабруйска - цэнтр актыўнага адпачынку, любімае 
месца сустрэч і забаў як жыхароў горада, так і яго гасцей.  









Камунальнае ўнітарнае прадпрыемства «Бабруйсккіно» створана на падставе 
рашэння Бабруйскага гарвыканкама ад 25 лютага 2008 года №4-81 і пачало сваю 
вытворча-гаспадарчую дзейнасць з 1 красавіка 2008 года. 

Жыхары горада і раёна маюць магчымасць рэгулярна знаёміцца не толькі з 
прэм'ерамі Нацыянальнай кінастудыі «Беларусьфільм», але і з іх стваральнікамі - 
вядомымі беларускімі рэжысёрамі і акцёрамі. 

Унітарнае прадпрыемства мае структурныя падраздзяленні - кінатэатр 
«Таварыш», кінатэатр «Мір» і сельскія кінавідэаўстаноўкі Бабруйскага раёна. 

Найстарэйшы кінатэатр горада «Таварыш» пачаў сваю працу ў 1940 годзе, 
кінатэатр «Мір» быў адкрыты ў 1960 годзе.  

   Непадробную цікавасць у моладзі горада выклікае Бабруйскі кінафестываль 
кароткаметражных фільмаў «Юны рэжысёр». Важным для КУП «Бабруйсккіно» 
з'яўляецца ўдзел у Міжнародным фестывалі анімацыйных фільмаў «Анімаёўка».  









Тэатр драмы і камедыі імя В.І. Дуніна-Марцінкевіча займае годнае месца ў 
культурным асяроддзі Беларусі і непасрэдна ў жыцці вобласці і горада Бабруйска. 
Рэпертуар складае каля 55 спектакляў рознай жанравай і стылёвай прыналежнасці.  

Трупа тэатра складаецца з 35 таленавітых артыстаў, якая штогод папаўняецца 
маладым творчым пакаленнем. Значны ўклад у дзейнасць тэатра робяць яго майстры: 
Заслужаны артыст Рэспублікі Беларусь Аляксандр Парфяновіч, артысты - Ала Грахава, 
Павел Мікулік, Наталля Кашпур, Жанета Зарэмба і іншыя. Калектыў захоўвае высокі 
якасны ўзровень спектакляў і імкнецца да пастаяннага развіцця і пошуку, што спрыяе 
развіццю сучаснага беларускага грамадства. 

Вялікую ролю адыгрывае тэатр у ажыццяўленні асобных напрамкаў дзяржаўнай 
культурнай палітыкі, чаму, безумоўна, спрыяе правядзенне Рэспубліканскага фестывалю  
нацыянальнай драматургіі імя В.І. Дуніна-Марцінкевіча, што праводзіца на базе 
тэатра. У 2015 годзе  ён прайшоў ужо ў пяты  раз. Фестываль збірае лепшыя спектаклі 
па творах беларускіх аўтараў, адкрывае шмат новых імёнаў, дае шлях новым маладым 
аўтарам.  

У тэатра завязваецца ўсё больш творчых сувязей, аб чым сведчаць сяброўства з 
тэатрам «З вуліцы Руж» з Кішынёва, традыцыйныя абменныя гастролі з тэатрамі з 
Бранска, Калугі, з тэатрамі з Пінска, Маладзечна, а таксама ўсё большы ўдзел у 
тэатральных фестывалях.  









Насельніцтва горада абслугоўвае 10 бібліятэк установы культуры «Цэнтралізаваная 
бібліятэчная сістэма г. Бабруйска»: Цэнтральная гарадская бібліятэка імя М.Горкага, 6 
публічных і 3 дзіцячыя бібліятэкi. 5 бібліятэчных пунктаў паспяхова працуюць на 
розных прадпрыемствах, установах горада, працягвае абслугоўванне карыстальнікаў  
перасовачная бібліятэка «DeutschExpress» ГБ імя А.С. Пушкіна і бібліёбус - 
мультымедыйны модуль на аўтамабільнай базе. Актыўна выкарыстоўваецца ў 
бібліятэках такая форма нестацыянарнага абслугоўвання, як «кніганоша». 

Фонд дакументаў складае больш за 510 тыс. экзэмпляраў. У мэтах забеспячэння 
якаснага фарміравання інфармацыйных рэсурсаў, іх выкарыстання для папулярызацыі 
высокага ўзроўню беларускай культуры, яе дасягненняў у мінулым і сучаснасці ў 2016 
годзе паступіла амаль 16 тыс. экзэмпляраў. 

Бібліятэкі актыўна ўдзельнічаюць у сацыяльна-грамадскім жыцці горада, 
папулярызуюць, прапагандуюць і захоўваюць культурную спадчыну беларускага народа.  

Галоўная задача - гэта фарміраванне іміджу бібліятэкі як установы, дзе можна не 
толькі атрымаць інфармацыю на любым носьбіце, але і проста і з карысцю правесці 
свой культурны вольны час.  









Дзяржаўная ўстанова адукацыі «Дзіцячая школа мастацтваў №1 ім. Я. К. Цікоцкага 
г. Бабруйска» з'яўляецца ўстановай дадатковай адукацыі дзяцей і моладзі, якая рэалізуе 
адукацыйную праграму дадатковай адукацыі дзяцей і моладзі па музычным (класічным, 
эстрадным) кірунку дзейнасці, тэатральным і харэаграфічным. 

Школа была заснавана ў 1927 годзе па ініцыятыве кампазітара Яўгена Карлавіча 
Цікоцкага. Яго імя было прысвоена школе Пастановай Савета Міністраў БССР № 35 ад 
11 лютага 1972 года. 

У школе навучаецца  921 навучэнец, з якімі вядуць работу 111 настаўнікаў. Ва ўстанове 
11 аддзяленняў: фартэпіяннае, струнна-смычковае, струнна-народнае, струнна-
ўдарнае, баяна і акардэона, духавых і ўдарных інструментаў, харавое, народныя спевы, 
музычна-тэарэтычных дысцыплін, тэатральнае, прадмет па выбары, клас харэаграфіі 
і клас эстраднага вакалу. Створана і актыўна працуе дзіцячая філармонія. Сёння ў 
школе  37 творчых калектываў, з іх - 4 з найменнем «узорны» і 4 -«народны».  

14 мая 2016 года на базе дзіцячай школы мастацтваў упершыню прайшоў адкрыты 
конкурс выканаўцаў на класічнай гітары «Віват, гітара!», у якім прыняла ўдзел больш за 
120 гітарыстаў з розных рэгіёнаў Беларусі, а таксама з Украіны і Расіі.  

Школа ганарыцца шасцю стыпендыятамі Спецыяльнага фонду Прэзідэнта 
Рэспублікі Беларусь па падтрымцы таленавітай моладзі. 

Народны вакальны 
квартэт «Дзяўчаты» 

Народны ансамбль рускіх народных 
інструментаў «Віртуозы» 

Узорны ансамбль 
скрыпачоў «Алегра» 



Узорны аркестр рускіх народных 
інструментаў  

Узорная эстрадная студыя 
«Сажынцы» 

Народны інструментальны 
ансамбль «Бурлеска» 

Народны ансамбль 
акардэаністаў «Інтэрмецца» 

Узорны камерны ансамбль «Дэбют» 







Дзяржаўная ўстанова адукацыі «Дзіцячая школа мастацтваў №2 г. Бабруйска ім. 
У.У. Алоўнікава» ўтворана ў 1974 годзе. У 1997 годзе Указам Прэзідэнта Рэспублікі 
Беларусь школе прысвоена імя народнаго артыста Беларусі У.У.Алоўнікава.  

У школе працуюць 10 аддзяленняў і падрыхтоўчая група. Кантынгент навучэнцаў 
павялічваецца з кожным годам, і ў 2016 годзе склаў 720 чалавек.  

Навучэнцы школы 35 разоў былі ўдастоены звання стыпендыятаў, дыпламантаў і 
лаўрэатаў Спецыяльнага фонду Прэзідэнта Рэспублікі Беларусь па падтрымцы 
таленавітай моладзі. 

У 2016 годзе навучэнцу Некрашэвічу Ягору (настаўнік Кузмічь А.М.) прысуджана 
заахвочвальная прэмія і пасведчанне Спецыяльнага фонду Прэзідэнта Рэспублікі 
Беларусь за перамогу на Міжнародным конкурсе «Музыка надзеі». 

У сакавіку 2016 года на базе дзяржаўнай установы культуры «Дзіцячая школа 
мастацтваў №2 г. Бабруйска ім. У.У. Алоўнікава» ўпершыню прайшоў Першы адкрыты 
рэгіянальны конкурс юных піяністаў ім. У.У. Алоўнікава, у якім прынялі ўдзел 144 
піяністы з розных рэгіёнаў Беларусі. 

На базе школы працуе 6 калектываў з найменнем «узорны» і 4 - «народны», якія 
з’яўляюцца пераможцамі многіх рэспубліканскіх і міжнародных конкурсаў і фэстываляў. 

Узорны ансамбль баянаў-акардэонаў 

Узорны аркестр рускіх народных інструментаў 

Узорны ансамбль цымбалістаў 
«Папараць-кветка» 



Народны вакальны 
ансамбль «Гармонія» 

Узорны хор малодшых класаў 

Народны камерны ансамбль 
«Рэтра» 

Народны эстрадны 
ансамбль «Дыксіленд» 

Узорны сімфанічны аркестр 







Дзяржаўная ўстанова адукацыі «Дзіцячая школа выяўленчых мастацтваў імя 
У.А.Дамарада г. Бабруйска» адкрыта 1 кастрычніка 1978 года. У 2005 годзе ёй было 
прысвоена імя бабруйскага мастака У.А. Дамарада. 20 сакавіка 2012 года школа 
атрымала статус юрыдычнай асобы, а ў красавіку 2014 года была перайменавана ў 
дзяржаўную ўстанову адукацыі «Дзіцячая школа выяўленчых мастацтваў імя 
У.А.Дамарада г.Бабруйска». 

Вучэбна-творчую дзейнасць школа ажыццяўляе па мастацкім кірунку. У школе 
працуюць аддзяленні выяўленчага мастацтва, дэкаратыўна-прыкладнога мастацтва 
(керамікі) і дызайна, якія падрыхтоўваюць прафесійна арыентаваных навучэнцаў да 
атрымання мастацкай адукацыі ў сярэдніх-спецыяльных і вышэйшых установах 
адукацыі Рэспублікі Беларусь. Гады, праведзеныя ў школе, становяцца лепшымі для 
навучэнцаў, і таму многія выпускнікі працягваюць мастацкую адукацыю, атрымліваюць 
прафесіі мастака, архітэктара, дызайнера, мастацтвазнаўцы, педагога. 

Візітнай карткай школы з'яўляецца правядзенне штогадовага гарадскога пленэра-
жывапісу «Культурныя прасторы Бабруйска», які з кожным годам пашырае свае межы і 
набывае новых сяброў. 







Міжнародны фестываль народнай творчасці «Вянок дружбы» традыцыйна 
праходзіць на Магілёўшчыне ў горадзе Бабруйску. У гэтага свята ёсць свая гісторыя. У 
яркую палітру фестывалю першыя фарбы былі пакладзены ў 1996 годзе. Менавіта 
тады адбыўся фестываль аўтэнтычнага фальклору Беларускага Прыдняпроўя, у якім 
прыняла ўдзел каля 30 аўтэнтычных ансамбляў з Беларусі і Украіны, з колькасцю 
ўдзельнікаў да 500 чалавек. 

У наступныя гады пашырылася не толькі геаграфія фестывалю, але і яго змест, 
напаўненне. З 2003 года сталіцай фестывалю «Вянок дружбы» стаў шматнацыянальны  
Бабруйск. 

За трынаццацігадовую гісторыю фестывалю (2003-2015 гады) яго ўдзельнікамі сталі 
творчыя калектывы з Аўстрыі, Азербайджана, Арменіі, Беларусі, Бельгіі, Балгарыі, 
Босніі і Герцагавіны, Венесуэлы, Ганы, Германіі, Грузіі, Ізраіля, Індыі, Ірана, Іспаніі, 
Казахстана, Кыргызстана, Кітая, Кіпра, Калумбіі, Кубы, Латвіі, Літвы, Малдовы, 
Мексікі, Нідэрландаў, Польшчы, Расіі, Румыніі, Сербіі, Славакіі, ЗША, Турцыі, Украіны, 
Францыі, Чарнагорыі, Швецыі і Эстоніі. 

У рамках праграмы фестывалю калектывы прымаюць удзел ва ўрачыстым 
адкрыцці і закрыцці фестывалю, у святочным тэатралізаваным шэсці па вуліцах 
горада, у канцэртах і творчых сустрэчах на прадпрыемствах горада і ў аграгарадках, 
у выставе-прэзентацыі нацыянальнага сувеніра, выставе-конкурсе «Вянок як сімвал 
фестывалю - у падарунак фестывалю», у вечарыне дружбы з прэзентацыяй 
нацыянальных пачастункаў; удзельнікі фестывалю знаёмяцца з гісторыяй горада. 

Вянок дружбы ўжо аб'яднаў 38 краін, 245 калектываў і больш за 8 тысяч удзельнікаў з 
5 кантынентаў. 










